
Uunga siunnersuut: Aatsitassat pillugit ingerlatallu tamatumunnga pingaarutillit 

pillugit inatsisartut inatsisaat (aatsitassanut ikummatissanullu inatsit) 

allanngortinneqarneranik Inatsisartut inatsisaat nr. xx, yy 2016-imeersoq 

(Atsitassanut Naalakkersuisoq) 

 

Akissuteqaat  
(Aatsitassanut Naalakkersuisoq) 

Aappassaanneerinninneq  

 

Naalakkersuisut sinnerlugit ataatsimiititaliap isumaliutissiissuteqarneranut Aatsitassanut 

Ataatsimiititaliaq qutsavigaara. Naalakkersuisut naammagisimaarlugu maluginiarpaat 

Aatsitassanut Ataatsimiititaliap isumaqatigiittup siunnersuutip akuerineqarnissaa 

inassutigigaat. 

 

Aatsitassanut Ataatsimiititaliap isumaliutissiissummini uparuarpaa siunnersuutip 

kalaallisoortaani oqaaseq ”ikiorsiiniutit” danskisut oqaatsimut ”hjælpemidler” atorneqartoq. 

Aatsitassanut Ataatsimiititaliap uparuarmagu kalaallisut oqaaseq eqqortoq tassaasoq ”sakkut”, 

Naalakkersuisut Aatsitassanut Ataatsimiititaliaq isumaqatigilluinnarpaat. Oqaaseq ”sakkut” 

aatsitassanut ikummatissanullu inatsimmi atuuttumi atorneqareerpoq. 

 

Aatsitassanut Ataatsimiititaliap isumaliutissiissummini Naalakkersuisut qinnuigai, 

allannguutissatut siunnersuummik kalaallisut taaguummik ”ikiorsiiniutit” uunga ”sakkut” 

iluarsiiviusumik, Naalakkersuisut saqqummiussissasut.  

 

Maani aappassaanneerinninnermut taamatut iliuuseqarfiusumik Naalakkersuisut 

siunnersuummut allannguutissatut siunnersuummik saqqummiussipput. Allannguutissatut 

siunnersuuteqarnermi danskisut oqaatsimut ”hjælpemidler” kalaallisut assigiissaartumik 

taaguuteqartitsinissaq (sakkut) qulakkeerneqarpoq.  

 

Allannguutissatut siunnersuut siunnersuutip danskisuuani allannguuteqartitsinernik 

malitseqanngilaq. 

 

Naalakkersuisut aatsitassanut suliassaqarfimmi ilitsersuussinermik suliniuteqarneq 

ingerlatiinnassagaat nukittorsassagaallu Aatsitassanut Ataatsimiititaliaq 

isumaliutissiissummini kaammattuivoq. Annertuumik naammagisimaarlugu 

nalunaarutigisinnaavara, Naalakkersuisut annikitsumik aatsitassarsiornermik suliaqarnernut 

immikkut ilitsersuummik saqqummiinissaq sulissutigilereermassuk. Tamatuma saniatigut 

annikitsumik aatsitassarsiornissamut akuersissutinut atugassarititaasut nalinginnaasut nutaat 

ilitsersuutitaqartut Naalakkersuisut suliaraat. Suliaqarnerup inaarsarnissaanut annikitsumik 

aatsitassarsiornermut maleruagassat nutaat pitsanngorsagaasullu, siunnersuummi 

imaritinneqartut, Inatsisartuni akuerineqarnissaat, utaqqineqarpoq. 

  

Taamatut oqaaseqarlutik allannguutissatut siunnersuut ilanngullugu siunnersuut 

saqqummiunneqartoq akuerineqassasoq Naalakkersuisut inassutigaat. 


